
袁御史凱 一百十六首

【傅岩操】

日之將出兮，余趨乎築之所。杵丁丁而不息兮，汗淫淫之如雨。日既入而始休兮，飯粗

糲而不飽。嗚呼其命兮，余何辭乎此苦。

【渭濱操】

渭之岸盤盤兮，其流湯湯。我居其下兮，於今幾霜？朝飲其水兮，莫食其鯉與魴。我日

斯邁兮，於余心以何傷。

【門有車馬行】

主人堂上坐，門前車馬來。

車馬一何廣，遠近生塵埃。

好客不厭多，惡客何為乎？

寄言主人道，結客毋草草。

【江南曲】

江南好，流水中有鯉魚與雁鳧。汝出取魚與雁鳧，養我堂上姑。姑今年老，鳴聲嗚嗚。

聲嗚嗚，良可哀。生而不能養，死當何時回？死而不回，嗚嗚良可哀。

【短歌行】

昨日舊穀沒，今日新穀升。

壯年不肯住，衰年日憑凌。

日月行於天，江河行於海。

海水不復回，日月肯相待？

日月不相待，自古皆死亡。

死亡不能免，安有卻老方。

仙人鄭伯僑，於今在何方？

爾骨苟未朽，螻蟻生肝腸。

獨有令名士，可以慰情傷。

【雞鳴】

雞鳴雙戶間，行人出門闌。

出門一何易，入門一何難。

君今行遠地，妾欲致微意。

燕趙尚豪俠，殺人為意氣。

鄒魯多儒生，彬彬守經義。

臨歧不惑，古稱為明。

送子遠游，聽我《雞鳴》。

【紫騮馬】

君騎紫騮馬，遠上燕山去。

老母倚門啼，淚濕門前路。

淚亦何時幹，馬去無回步。

前月附書還，置身在郎署。

月賜既已多，取得尚書女。

身榮自可樂，母死無人顧。

多謝鄰里人，將錢治墳墓。

【從軍行】

烽火塞上來，發卒備戎虜。

翩翩長安兒，力未勝弓弩。

幸蒙車騎念，出入在幕府。

風煙一朝息，歸來受茅土。

番笑李將軍，血戰自辛苦。

【獨漉篇】

仰天天無窮，俯地地無垠。

天地自無盡，誰為百年人？

百年之中，人復能幾。汝不成人，憂我父母。

【苦寒行】

雨雪雨雪，淒風如刀，我行中野，而無縕袍。

我寒我飢，誰復我知。四無人聲，但聞熊羆。

羆欲攫我，羆復奪我。我身煢煢，進退不可。

進固難矣，退亦何止。還望舊鄉，遠隔江海。

江波湯湯，海波洋洋。我思我鄉，死也可忘。

【芳樹】

芳樹生後園，棘生芳樹傍。

蟲來嚙樹根，終也被棘傷。

棘傷蟲即死，樹葉自芬芳。

忠賢在君側，四夷敢陸梁？

不獨君與臣，亦有弟與兄。

兄弟宜相近，不宜遠相忘。

相忘亦何難，外侮不可當。

君看《芳樹》辭，辭短義則長。

【游子吟】

游子行萬里，母心亦如之。

陸行有虎豹，水行有蛟螭。

盜賊凌寡弱，風露乘寒飢。

誰雲高堂安，中有萬險危。

寄言里中子，親在勿遠離。

【銅雀妓】

流塵拂還集，潔糒儼然陳。

歌吹自朝暮，君王寧復聞。

松柏有時摧，妾非百年人。

願為陵上土，歲久得相親。

【楊白花】

楊白花，飛入深宮裏。宛轉房櫳間，誰能復禁爾。胡為高飛渡江水？江水在天涯，楊花

去不歸。安得楊花作楊樹，種向深宮飛不去。

【送貢先生入閩】

日月異行，川嶽異途。嗟嗟我人，胡能並居。

衎衎夫子，奕世之儒。嬰耽世華，而味道腴。

伊餘後生，固陋荒蕪。學匪上達，質為下愚。

既蒙不鄙，通家視餘。朝趨函丈，夕陪座隅。

話言諄諄，既沾且濡。其沾如何，如彼時雨。

膏液滲漉，萌芽翹舉。庶幾有成，實堅實好。

X-GORB Books | zh.wikisource.org | CC BY-SA 4.0 4 / 32



列朝詩集/甲02

如何翩然，遠邁於道。肅肅王命，孰敢後之。

峨峨閩關，載驅載馳。湯湯江流，泛泛行舟。

篽篽僕夫，負擔以趨。悠悠長林，蕭蕭逝波。

瞻望弗及，為之奈何。昔為長葛，松柏是依。

今為轉蓬，蕩然無歸。山則有徂，河則有渚。

嗟嗟我人，獨行踽踽。天高無窮，地長茫茫。

允矣夫子，何時可忘。

【蔣氏壽萱堂】

湜湜黃浦，東流為莆。維莆之陽，季碩氏居。

維季碩氏，夙失其怙。母氏是拊，是復是顧。

是乳是哺，燥濕易處。不敢笑語，不敢恐懼。

母也勞苦，既長而教。出就於校，復因復好。

克荷克紹，母也其耋。嗟嗟我母，如彼昊天。

何以報之，維以永年。燁燁芳草，樹之於陰。

翼翼高堂，匪高且深。維此芳草，其氣揚揚。

母氏覯止，其憂乃忘。既忘其憂，其樂悠悠。

無有災咎，維康維壽。維壽其何，如山如河。

不竭不磨，寢食具宜。水有游鯉，陸有粳米。

烹炙淅洗，甘膏水修。酌此春醴，於堂之北。

於堂之北，旦旦若是。曷其有既，我歌我詩。

置之於楣，告爾後來。告爾後來，季也可儀。

【陶節婦詩】

維費榮敏，江夏啟封。何以世家，戶侯縣公。

抑抑節婦，實維其孫。始由舊姻，遂此新婚。

翁亦大族，內外百口。爰覿令儀，具曰賢婦。

其賢維何，孝於姑嫜。凡百之為，敬恭是將。

夫良妻柔，敬之如賓。雍雍閨門，曾無間言。

姻親之間，歲時問遺。榛慄棗修，罔敢遺墜。

孰司其權，降此後災。昔如雨龍，相隨以飛。

如何中途，羽翼忽乖。又如黃鵠，雍雍喈喈。

一失其雄，雌將疇依？亦既逝矣，家亦毀矣。

煢煢孤嫠，將復何倚。婉婉弱女，索索空宇。

載枝載梧，越此寒暑。維此寒暑，厥維艱哉。

人維我憂，我寧嘆嗟。如彼之白，涅亦不緇。

如彼之堅，磨亦不虧，蓬首布衣，多歷年所。

不懈不怠，有進無阻。天相厥德，女既有家。

庶幾其門，不墮以遐。昔聞共姜，之死靡慝。

亦有孝婦，終養不惑。人亦有言，千載一時。

欲知古人，視此後來。山則有杞，隰則有芷。

溫溫淑人，百福是履。我歌此詩，可配《國風》。

實而不浮，觀者是恭。

【徐氏建華亭學詩】

渠渠新學，徐卿始作。伊誰克完，季子仲寬。

維此新學，始亦甚隘。爰斤爰構，以就於大。

其大維何，有門言言。有堂軒軒，有廡騫鞬。

有階平平，高墉連連。鑿池濺濺，樹木芊芊。

凡民之俊，其來如云。小心鞠躬，不軿以勤。

維昔玄聖，訓言斯明。百工居肆，匪肆不成。

嗟嗟爾俊，亦既知止。豈徒誦言，厥有微旨。

其旨維何，曰仁與義。明明仁義，不遠甚邇。

爾求其方，先我孝悌。維此孝悌，為仁之始。

始於家邦，終於四海。昔為棫樸，今則楩櫧。

昔為碔砆，今焉璠璵。是蓄是儲，邦家之需。

嗟嗟爾俊，克就茲美。誰其始之，徐氏父子。

徐氏父子，可謂曰賢。我歌我詩，刻於學宮。

以告後人，以永其傳。

【荒園】

莽莽荒園，陰陰霧霾。剃以灌木，帶以蒿萊。

鼷鼠踸踔，鴟鴞嘯哀。中有一士，憔悴形骸。

三世不顯，終身無媒。冠裳綻裂，毛髮毰毸。

食無餘糝，室有浮埃。朝餐井李，夕蔭園枝。

奚有琴冊，詠歌喧豗。亦有流泉，載沿載洄。

豈不辛苦，聊用徘徊。昊天賦命，如彼之材。

卑不可抗，高其能摧。貴賤賢愚，孰能遷推？

尼父天縱，回亦奇才。厄陳屢空，曾無嘆嗟。

明明聖軌，烈烈高懷。景行先哲，敢不欽哉。

【賦耕隱】

維古四民，次二曰農。雖及我私，豈忘於公。

沮溺之徒，始為隱淪。滔滔不歸，乃潔其身。

溫溫黃生，在彼原畛。既耕既蕓，遂名為隱。

其隱維何，無與於世。左厘右粥，聊以卒歲。

人亦有言，可仕則仕。苟非其時，進退由己。

嗟嗟眾人，不惟其危。朝趨夕奔，終蹈禍機。

惟生之為，彼善於斯。悠悠我心，樂且無災。

【賦許思敬真率朝】

邃古之初，民性質樸。不侈不靡，燔黍捭豚。

汗尊抔飲，取足而已。淳風既漓，日趨於卑。

如彼流水，食必方丈。器必雕鏤，蕩然無紀。

其或不然，是有後言。爭笑迭毀，洛河之南。

大賢是居，思整其圮。倡為真率，以究其源。

以窒其委，真則無偽。率則易成，亦克為禮。

惟許敬氏，恭儉和易。深用仰止，大書於家。

朝夕是瞻，庶蹈其軌。悠悠之徒，既沾既濡。

曾不知此，草木無章。發為聲詩，敬贊德美。

【與倪元鎮飲得江上雨】

亹霂飄無際，憑闌千里陰。

芳田沾泥泥，清波望沉沉。

楚客帆已重，吳宮樹轉深。

歸鴻無肅羽，別渚有哀吟。

君知此時意，寧識故園心。

【賦得泰伯廟送倪元鎮】

剪商肇基跡，傳季思逮聖。

兄弟逃荊蠻，讓德一何盛。

千家聿來從，勾吳始開境。

遙遙至裔孫，欲大心逾騁。

深宮貯妖麗，高臺瞰遐迥。

既拒伍胥忠，還甘太宰佞。

鄰邦樹仇怨，上國肆爭競。

社稷終變遷，軒楹獨完正。

相傳在閭里，灑掃改嚴淨。

歲時具牡醴，歌舞勞送迎。

楚鬼久無食，越魄誰將龠。

強暴有湮晦，聖哲無終竟。

於焉送將歸，舟艫得依並。

是時春氣和，氤氳滿芳徑。

渚花動幽彩，汀莆發深靘。

江水去不息，煙霞日將暝。

斂衣拜階下，懷哉起孤詠。

【賦得綠珠】

於越山水秀，自古有名娃。

綠珠雖後來，聲名天下誇。

明珠動盈斛，輕綃亦論車。

眾人不能得，獨向石崇家。

名園臨紫陌，高樓隱丹霞。

X-GORB Books | zh.wikisource.org | CC BY-SA 4.0 8 / 32



列朝詩集/甲02

文犀飾窗檻，白玉綴簷牙。

為樂未及終，奇禍忽來加。

厚意何可忘，微命何足多。

委身泥沙際，終令後世嗟。

殷女曾滅國，周褒亦亂華。

古人已如此，今人將奈何。

猶勝中郎女，清淚濕悲笳。

【題陶九成南村草堂】

多士方見材，斯人乃梧氛。

秉心自超越，當時識趨舍。

迢迢溪南村，流水亦清寫。

草木發深潤，里俗況淳雅。

於焉事結構，面勢臨曠野。

分明治畦町，日夕供灌灑。

秋菰已堪煮，春菘行可謝。

子真久在谷，幼安去諸夏。

囂雜既云遠，憂患茲為寡。

願謝鸞鵠侶，從君雞豚社。

【題葛洪移家圖】

當時司馬衷，愚呆回不慧。

牝雞肆淫虐，骨肉互吞噬。

淵聰乘時起，諸夏受其敝。

琅琊遂東來，單弱何由濟。

賴此晉夷吾，草草正神器。

國步未盡康，禍亂亦遄至。

王敦反上游，蘇峻復凶悖。

淵褲已雲亡，超雅從茲斃。

葛生當是時，幡然思遠逝。

駕言覓丹砂，神仙或可致。

青牛載妻子，舁冊付奴婢。

遙遙向南海，蓋欲避斯世。

嬴秦亂黔首，留侯佐高帝。

婉婉幕中畫，取勝千里外。

韓彭既誅醢，相國下廷尉。

闢谷謝人間，赤松乃吾契。

明哲終保身，疇能測其意。

生也雖後來，心跡頗相類。

茫茫宇宙中，清風飄無際。

斯人不可見，撫卷增嘆喟。

【夜經胥浦鄉新被寇（丙申冬）】

枯蒿茫茫雪初集，青泥小岸硬復濕。

草鞋斷盡餘兩耳，十步九倒何由立。

空村無人不敢入，野狗齦齦累百十。

溝中死人血未幹，終夜冤魂自相泣。

【夜歸】

黑風漫天天雨汁，海水蕩潏如山立。

沙頭舊屋四角崩，草茅無人不收拾。

此時歸來夜將半，短衣無綿滿身濕。

西鄰燈火喚不應，飯冷欲食何由食。

【老夫（五首）】

老夫避兵荒山側，三日無食在荊棘。

鞋襪破盡皮肉碎，血被兩踵行不得。

於時瘦妻實臥病，十聲呼之一聲應。

夜深困絕倚枯樹，逐魂啼來雨如注。

老夫避兵黃浦上，八月秋濤勢逾壯。

蛟龍變化不自謀，鯨鯢偃蹇還漂蕩。

舡中小兒懼且泣，婦女嘔吐無人色。

我獨兀坐面向天，篙師疾呼更索錢。

老夫避兵三江口，江中夜夜蛟龍吼。

砉然一聲腦欲裂，千尺長堤忽如走。

須臾海門風雨來，江水震蕩如奔雷。

同行百舡半沉溺，無力救之空嘆息。

老夫避兵三泖邊，泖水闊絕無人煙。

惡風三日天正黑，濕雲臭霧相盤旋。

草頭飛蟲嚙人肉，更有青蛇口尤毒。

小兒無知恣奔走，我欲近前捉其手。

老夫避兵東海頭，海風吹衣夜颼颼。

黃蒿斷岸少人跡，飢鳶無食聲啾啾。

狐狸向人呼姓名，兩腳直立當前行。

自信從來膽力壯，此日對之魂欲喪。

【賦朱煥章所畜鵜鶘鳥】

朱家有鳥名鵜鶘，意度自與凡羽殊。

冥蜚時時近丹穴，夜宿往往歸蒼梧。

當時六翮須無禁，何乃困頓來庭除。

玄雲飄蕭羽衣碎，俯仰飲啄隨人意。

空簷燕雀亦何心，喧噪迫逐無寧地。

孤雌孤雌復何所，落日煙波隔吳楚。

沉思當日伉儷初，豈料如今各羈旅。

眾雛眾雛尤痛惜，父既不歸無可食。

縱有弱母汝念深，浪高風急身無力。

我言鵜鶘君莫嗔，忍恥含悲度此身。

不見四海干戈際，多少思家失路人。

【病阿速（阿速，蒙古別號也。）】

杭州阿速病可傷，況復四體多金創。

口糧開除但乞丐，終日哀鳴行路傍。

自言家在雲中住，兄弟既死惟爹娘。

往年江南妖賊反，聖旨差我隨平章。

同行二千五百輩，輩輩選用皆精強。

孰知江南風土異，不比中原盡平地。

中原地平好馳逐，一人騰驤萬人廢。

江南地卑山林密，泥深馬滑無由立。

角弓著雨軟如綿，咫尺相看不能射。

九月十月歲雲莫，賊兵突入觀音渡。

平章脫身向東去，太半盡死無人顧。

我幸不死病已危，丞相被逐無依歸。

異鄉此日誰相慰，只似天邊孤雁飛。

【王叔明畫雲山圖歌】

有客來自高句麗，遺我一幅丈二紙。

纖白只如松頂雲，光明不減吳江水。

藏之篋笥今七年，妻孥愛惜如紈綺。

至正乙巳三月初，王郎遠來訪老夫。

升堂飲茶禮未畢，索紙為畫雲山圖。

初為亂石勢已大，橐駝連拳馬牛臥。

忽焉披地高入天，欲墮不墮令人怕。

其陽倒挂扶桑日，其陰積雪深千尺。

日射陰崖雪欲消，百穀春濤怒相激。

林下丈人心自閒，被服如在商周間。

問之不言喚不返，源花莫莫愁人顏。

老夫見之重嘆息，何由致我共絕壁。

王郎王郎莫愛惜，我買私酒潤君筆。

【觀朱澤民所畫山水有感】

朱公畫圖愛者眾，聲價端如古人重。

王卿巨公數見尋，往往閉門稱腕痛。

我時挾冊游郡城，朱公愛我詩律精。

時時沽酒留我宿，共聽西窗風雨聲。

清晨起來忘洗盥，短衣飄蕭臨幾案。

太行中條眼底生，岩岫冥冥氣凌亂。

禹鑿龍門疏洚水，根入黃河源不斷。

南及衡陽抵桂林，東入會稽連海岸。

是中置我一畝宮，正如浮萍在江漢。

溪流涴涴石齒齒，夾岸桃花途遠邇。

原頭煙霧散雞犬，屋裏詩書雜童稚。

扁舟遠來知是誰，豈是昔日鴟夷皮？

五湖翾菜殊可樂，千古功名何足奇。

只今四十有三載，公竟不歸畫圖在。

世間好手豈易得，終日紛紛勞五彩。

感時念舊心獨苦，況我頭顱白如許。

呼兒卷卻不忍看，白髮高堂淚如雨。

【徐子修畫山水歌】

夏家高堂生晝寒，徐卿畫圖墨未幹。

深山大澤貯煙霧，黑處似有龍蛇蟠。

襄陽小米師董原，妙處不受繩墨牽。

頃刻萬里皆自然，房山尚書世稱賢。

化為白雲滿晴巔，李家將軍極清妍。

畏避退縮不敢前，至今海內人爭傳。

卿惟得此二家意，損益往往無凝滯。

意思元居造化先，筆力正在蒼茫際。

前年為客寫林麓，百道飛泉出幽谷。

老夫醉來不敢眠，深慮波濤卷茅屋。

長堤曲阪路如線，遠入深林時隱見。

水上人家不閉門，門外幽花滿芳甸。

徐卿徐卿我所慕，廿載相看發垂素。

安得瀟湘千尺水，更畫城東種瓜處。

【陶與權宅觀張於正山水圖】

陶翁畫圖眼見稀，自言愛之重珠璣。

清晨挂向草堂上，已覺幾案生煙霏。

蒼梧雲深眾鬼泣，笠澤雨重群龍歸。

崖深谷黝望不極，獨有黃鵠摩空飛。

飛來潭上啄丹實，牽動百尺藤蘿衣。

藤蘿飄蕭露石角，林西更見幽人扉。

幽人長年不出戶，薇蕨短小身常飢。

嗟嗟此是誰氏筆？張君吾友精天機。

君家祖父盡卿相，門戶貴顯中衰微。

讀書學古有至行，粉墨特用相娛嬉。

憶昔東城飲春酒，汪家林木含春暉。

當時揮灑每見及，破屋往往增光輝。

自從喪亂盡失去，至今夢寐猶依依。

偶來此處見此本，欲去不忍徒歔欷。

行當買舡秋浦上，請君同作釣魚磯。

【王若水為畫秋江眾禽圖】

錢唐王宰心思長，欲與造化爭毫芒。

下筆百鳥相趨蹌，前身豈是孤鳳凰。

江頭芙蓉花正開，花下細浪亦縈回。

敔鵝貼貼天際來，雄雌相隨氣和諧。

一雙鴛鴦睡沙尾，野鳧翩翩唼菰米。

群鷗爭浴故未已，傾落枯荷葉中水。

鶺鴒飛飛多急難，雎鳩意度誠幽閒。

乃知良工有深意，不在丹青形似間。

姑蘇臺前秋氣孤，五羊城下煙疏疏。

此時此景真相似，獨少扁舟歸釣魚。

宰也只今成老夫，愛我不辭為此圖。

我今親老無可養，慎勿重添反哺烏。

【送曹生從師】

白沙入泥沙自黑，蓬生麻中豈不直。

生子當置鄒魯間，禮義薰陶易成德。

三江雪花沒馬牛，曹生扣門言遠游。

天地苦寒子何往，負笈從師清泖頭。

魯君為儒我所知，規矩進退無差池。

座中弟子十餘輩，森森玉立多容儀。

子往拜之聽教誨，師嚴友親各從類。

一簣為山古所聞，百川與海終相會。

他時還鄉拜庭闈，百年門戶頓光輝。

里中父老皆稱嘆，勝似蘇家相國歸。

【送齊文韶歸東阿】

江上晴雲晴復濕，落絮飛花滿原隰。

此時君扣主人門，七尺長身如鵠立。

自言稷下舊諸生，奉命江南宰山邑。

三年仕宦多變故，八口飄零少收拾。

只今零落江海邊，終日遑遑但憂悒。

主人聞之不暇沐，握發出戶遽延入。

淨掃南軒催下榻，更開西第同宴集。

時餘挾冊依主人，升堂再拜還相揖。

一時愛厚忘爾汝，況肯瑣屑論階級。

朝向春園恣游衍，暮歸雪案同溫習。

邇來倏忽將五載，歲月荏苒如呼吸。

君居北海我南海，馬牛之風豈相及。

偶然相值若弟兄，信是前生有因襲。

今晨忽言歸故鄉，主人錯愕餘驚惶。

干戈未息多盜賊，霜露既降無衣裳。

君言狐死尚首丘，況我先隴安能忘。

聞君此語良可傷，欲留不留空斷腸。

殷勤勸爾一杯酒，明日思君江水長。

【大醉後率爾（三首）】

白頭儒生何所作，獨把塵編海邊坐。

上書格君事已晚，殺賊救民力尤懦。

四十無聞五十來，不如牛馬空長大。

身是江南儒家子，十五學經二十史。

低回欲得聖賢心，浩蕩更覓先儒旨。

當時自謂才可重，豈料中年人不用。

白頭總得溪上田，手腳生疏不能種。

腐儒學經經不明，腐儒欲耕無地耕。

讀書耕田兩無成，不如相隨劇孟輩，

博錢吃酒洛陽城。

【江上送高文起夫分韻得暮字】

青春送客黃家渡，千里汀洲帶芳樹。

煙中歷歷白鳥來，日晏翩翩彩舟去。

主人置酒江上屋，遠客哦詩水邊路。

明朝花落更思君，海東月上青山暮。

【將帥】

將帥多兒戲，朝廷望賊平。

幾人思報國，何處有全城。

未識龍蛇陣，頻遭犬彘驚。

亞夫軍細柳，千古漢家營。

【聞誅孛羅帖木兒（乙巳十月）】

國步雖微蹇，天心自可稽。

爪牙翻噬啖，宗社欲顛擠。

蔽日朱旗入，連郊鐵騎嘶。

紫垣通猰貐，玉座接鯨鯢。

聖哲元無惑，晨昏且暫攜。

濟河聲杳杳，幽薊色淒淒。

密詔親傳罷，中軍氣欲迷。

登壇惟慷慨，撫劍亦悲淒。

敵愾心逾切，勤王力自齊。

義聲驅海岳，直氣決雲霓。

減灶秋煙薄，吹笳夜月低。

指麾容草草，進退合祈祈。

忌器非忘鼠，憂苗更惜稊。

逆徒從剪伐，元惡待屠刲。

肘腋能無意，神靈況夾批。

呂侯初受命，董卓已燃臍。

雲雨蘇煩熱，江河濯障堤。

萬方深慰望，九廟實安棲。

天闕歸龍種，雲山識馬蹄。

問安紆玉趾，視膳入金閨。

膝下歡仍舊，中宮樂未睽。

清秋多宴會，仙仗日東西。

宮女花垂鬢，都人酒滿捭。

裏閭聞笑語，燈火雜孩提。

白日依中道，青春入故畦。

遠人來服食，絕域盡航梯。

世祖功如在，今王敬日躋。

鼎彞銘將相，衽席措黔黎。

淮海休波浪，湖湘尚鼓鼙。

既聞誅柙虎，莫自學醯雞。

桀逆忘身首，忠賢荷璧圭。

休同隗囂輩，終誤一丸泥。

【送孔提舉航海歸曲阜】

宣尼老孫子，白祼更長身。

家世誰能念，干戈獨愛貧。

未聞興禮樂，還似泣麒麟。

今日乘桴去，魚龍莫惱人。

【客中除夜】

今夕為何夕，他鄉說故鄉。

看人兒女大，為客歲年長。

戎馬無休歇，關山正渺茫。

一杯椒葉酒，未敵淚千行。

【出三江口有懷錢野人袞】

處處無歸路，悠悠且逝波。

渚花風外少，江樹雨中多。

吹笛蛟龍聽，開窗鸛鶴過。

高人著書手，頭白共蹉跎。

【送李高士歸荊州】

南京高宴罷，西土遂言歸。

江路猶殘雨，荊門正落暉。

蓬生仲蔚宅，秋入老萊衣。

明日思君處，蕭條鴻雁飛。

【懷陶叟】

陶叟今何在，迢迢江水東。

瓜田連暮雨，荷屋近秋風。

本在羲皇上，聊游鹿豕中。

幾時春夜飲，還對燭花紅。

【陪楊廉夫登朱涇法忍寺閣次壁間韻】

伍子行師日，秦皇駐輦辰。

英雄無處所，樓閣自天神。

白鳥晴沙遠，雲山錦樹新。

誰知千載後，淒惻吊斯人。

【遷居】

舊屋非吾有，新居亦借人。

往來皆是客，到處只為鄰。

雞犬遭羈縛，妻孥厭苦辛。

長歌燈影下，命也復何嗔。

【遠客】

野客頻經雨，深林獨閉門。

故人俱殺戮，稚子共朝昏。

城郭無歸路，江湖有斷魂。

夜寒燈焰短，嗚咽對殘樽。

【書寓所壁】

野水連斜屋，秋林正壓床。

把書驚眼暗，嗜酒覺身狂。

王伯功名切，江湖戰闘忙。

分明故園路，歲歲欲相忘。

【丙申歲書懷】

素書猶在篋，白髮忽盈簪。

空費千金學，何嘗一稱心。

呼雞秋岸遠，飲犢夜江深。

欲問三遷術，陶朱不可尋。

【贈張鳴善】

白帝城中客，清秋碧海旁。

乾坤方洶洶，身世獨遑遑。

萬里空形影，全家墮虎狼。

悲歌三百首，一一斷人腸。

【寓所即事】

沙水寒猶淺，江船遠未來。

舉家憂米粒，終日走蒿萊。

骨肉還相棄，交游定莫猜。

癡兒飢困久，愛父強徘徊。

【寓所寄何彥明】

門倚秋沙白，窗含野樹黃。

稍能親雁鶩，已覺遠豺狼。

舊發從渠短，新詩頗自長。

何郎最知我，酒熟定能將。

【游會稽山】

山實楊州鎮，人逾浙水來。

禹功縣白日，秦刻臥蒼苔。

龍起梅梁去，神游石洞開。

明朝有餘興，更上越王臺。

【懷張叟】

說劍真無匹，論文亦有神。

氣高真傲兀，頭白自漂淪。

我正思前輩，誰當繼後塵。

江南春草綠，何處覓行人。

【夜泊鏌邪城】

江水春逾闊，山雲夕更深。

移舟沙樹底，拄杖古城陰。

鴻雁攙人去，蛟龍入夜吟。

故園雙淚眼，拭斷更沾襟。

【登浦上閣】

高閣春波上，登臨獨愴然。

故鄉從此去，久客未言還。

花好誰家屋，帆輕何郡船。

朝來有微雨，應灑郭西田。

【送張七西上】

楚客舟航小，吳門雨雪繁。

兵戈方浩蕩，江海失攀援。

濁酒非能醉，深交不易言。

明朝空寂寞，獨對野人園。

【江上早秋（丙申歲作）】

靡靡菰蒲已滿陂，菱花菱葉共參差。

即從景物看身世，卻怪飄零枉歲時。

得食野鳧爭去遠，避風江鸛獨歸遲。

干戈此日連秋色，頭白尤多宋玉悲。

【江上書懷】

滬瀆城邊秋氣高，敔鵝鴻雁各求曹。

不眠更識匡床穩，欲去還思小幾牢。

幾處尺書俱寂寞，百年雙鬢獨蕭騷。

秋江欲渡愁難渡，風雨龍吟長怒濤。

【和王叔善祀天妃有雪】

酒正初傳內府醪，南來河伯避行舠。

百年祀事崇邦典，半夜神光出海濤。

花散曉風紛爛熳，禮成春殿肅清高。

聖躬端為蒼生禱，不比乘槎漢使勞。

【聞笛】

花發吳淞江上村，隔花吹笛正黃昏。

風塵遠道歸何日，燈火高樓合斷魂。

夜靜幾家無別淚，雨聲終日過閒門。

天邊楊柳今無數，短葉長條非故園。

【滬瀆龍王廟晚眺】

滬瀆高城今已殘，獨餘木葉灑驚湍。

風雲浩蕩時將暮，江水蕭條龍亦蟠。

千里吳鄉多戰伐，孤舟蜀客轉飢寒。

弊裘涕淚兼新舊，終日思家敢怨嘆。

【南村】

南村煙樹接蒹葭，白鷺翩翩滿白沙。

此地遂成茅屋計，何人更識老夫家。

即開斷壟行新竹，便接平皋樹雜花。

戎馬紛紛終未已，此身泛泛獨長嗟。

【兵後大醉陶與權宅丙申九日也】

酒到愁腸味頗醇，花因白髮更精神。

兒童休笑燈前舞，老子今存死後身。

何處江湖為樂土，誰家門戶有閒人？

多情獨有陶徵士，醉過清秋不厭頻。

【春日溪上書懷（丙申歲）】

溶溶春水雜蒹葭，裊裊晴風度落花。

小巷幾時佳客至，新詩獨向野人誇。

未聞汗馬收諸國，且逐閒鷗坐淺沙。

春色酒杯俱在眼，底須辛苦欲還家。

【久雨】

荒村處處聞流水，草閣時時自掩扉。

庭樹葉深沙鳥宿，野藤花退蜜蜂稀。

只將書卷消長夏，更倚漁舟送落暉。

天意未教戎馬息，老夫漂泊敢言歸。

【丙申三月一日北山雨望（時張士誠據吳）】

凍雨蕭條江上來，隨風沾灑氣幽哉。

陸機茅屋終難住，伍相祠堂亦可哀。

獨客飄飄何處去，孤帆寂寂幾時回。

《竹枝》聲斷滄江暮，短髮無辜獨受催。

【池上書懷】

野水寒冰上曲池，薄雲斜日下疏籬。

黃蒿處處迷歸路，滄海年年少故知。

北望朝廷非昔日，東來兒女更依誰。

老年拄杖猶無力，況是飢寒氣血衰。

【張叔溫諸公攜酒至泖濱明日作此奉謝】

八月風高鴻雁飛，三江潮落蟹螯肥。

已拚白髮如秋水，不厭清尊共夕暉。

氛膋遠連豺虎窟，波濤晴晃芰荷衣。

揚雄舊宅城東住，騎馬歸來月滿扉。

【大雨書寓所壁】

五月六月雨綿綿，東望黃浦水連天。

小溪漫漫不可渡，高岸兀兀何由全。

家童種荷已穿壁，野老捕魚還滿船。

南鄰少婦亦可惡，濁酒盈缸須見錢。

【秋日海上書懷（丁酉歲作）】

寡妹城西消息稀，老夫漂泊幾時歸。

朝廷計議知何意，丞相征行事已非。

東去鯨鯢方作橫，南飛烏鵲正無依。

可憐白髮孤村里，終日哀哀賦《式微》。

【舟次上海縣】

海上驚風亂鶴飛，千村霜露亦霏霏。

清砧自是逢秋起，白骨何由遠道歸。

戈甲只殘螻蟻命，江山終屬虎狼威。

自憐此日身將老，況復中宵淚滿衣。

孟陽曰：「可謂氣骨高妙。」

【海上書懷（丁酉歲作）】

十年不見鸛鵝軍，千里猶殘犬彘群。

涕淚每從天際老，檄書誰道日邊聞。

荊蠻戰克心猶忍，淮寇平來地已分。

莫怪腐儒東海上，時時哀怨動秋雲。

【寓所二首（丁酉二月）】

草閣閒庭春水邊，雨蒲風柳自紛然。

鄰翁對客還爭席，水鳥依人欲上船。

西北朝廷無使節，東南城郭有烽煙。

老夫避地非游說，正少蘇家二頃田。

西齋春樹日陰陰，下有飛花一尺深。

幽趣未容他處坐，新詩只向此中吟。

鄰翁小圃春相接，漁父扁舟晚更尋。

歸去故園應念此，他時懷抱亦難禁。

【登虎溪閣】

秋深時節雨霏霏，獨坐江樓看雁飛。

煙火數家山郭晚，蓬檣幾處野航歸。

謀生計畫人皆笑，投老鄉關事已非。

聞道淮南新易將，江湖此日亦沾衣。

【秋晚東海寓舍】

落葉寒蟬小巷深，枯藤斜日半牆陰。

讀書稚子當軒坐，為客衰翁倚杖吟。

滄海未知終老計，白頭難忘故園心。

弊裘零落餘雙袖，清淚年來似不禁。

【沙邊】

沙邊細路少人行，只有閒花樹樹明。

水閣經春塵自滿，風簾終日鳥爭鳴。

躬耕豈願將軍顧，肥遁聊成處士名。

白鷺晴煙滿平野，老夫於此最關情。

【次楊廉夫先輩韻】

吹笛春江煙霧稀，幽芳小草總相依。

巫峽寧知雲雨夢，滄洲欲拭芰荷衣。

花間鸛鶴迎人起，波上魚龍挾棹飛。

不似南州庾開府，鄉關頭白苦思歸。

【姚性存將歸鶴沙以詩見別次韻】

十年避地誰知我，此日看君自可人。

空谷正思駒皎皎，清溪還度石磷磷。

韓公住處皆荒服，區冊歸時及早春。

聞道沙邊風俗好，老夫東望欲為鄰。

【壬寅九日】

野老園籬江水東，溥溥夕露滿幽叢。

已教短髮從天白，未厭秋花特地紅。

身世只今惟仗酒，安危從此不關儂。

神交賴有陶徵士，避地休官意頗同。

【過楊右丞墓】

鐵騎千群下九江，將軍才氣古無雙。

誓傾淮海鯨鯢窟，痛洗東南禮義邦。

關羽不防吳寇入，費幰終惑魏人降。

腐儒憂國思家淚，獨向西風灑石缸。

【寄南臺掾朱自明時初復役】

世祖行臺列俊賢，掾郎家世本儒先。

一時人物青雲上，十道風霜白晝前。

最愛群公交薦日，正逢天子中興年。

腐儒飢餓干戈際，欲買山陰雪後船。

【白燕】

故國飄零事已非，舊時王謝見應稀。

月明漢水初無影，雪滿梁園尚未歸。

柳絮池塘香入夢，梨花庭院冷侵衣。

趙家姊妹多相忌，莫向昭陽殿裏飛。

附見 時大本（一首）

【白燕】

春社年年帶雪歸，海棠庭院月爭輝。

珠簾十二中間卷，玉剪一雙高下飛。

天下公侯誇紫頷，國中儔侶尚烏衣。

江湖多少閒鷗鷺，宜與同盟伴釣磯。

楊儀《驪珠雜錄》曰：「時大本賦《白燕》詩，呈楊鐵厓，鐵厓極稱『珠簾』、『玉剪』

之句。袁景文在坐曰：『詩雖佳，未盡體物之妙。』廉夫不以為然。景文歸作詩，翌日

呈之，鐵厓擊節嘆賞，連書數紙，盡散坐客，一時呼為『袁白燕』。以此得名。李獻吉

曰：『《白燕》詩最下最傳。』非通論也。」

【送曹新民歸東州】

十年西浙曳長裾，千里東歸指舊廬。

原上鶺鴒終有托，旅中嬴博近何如。

朝廷未擬申公使，弟子猶傳伏勝書。

江草江花總無限，為君今日重嗟籲。

【賦綠珠得車字】

綠珠初嫁石崇家，細馬輕駝七寶車。

已用明珠為匼匝，更輸白璧教琵琶。

日日東樓傾美酒，朝朝西苑看名花。

只為恩深不相棄，還將玉體委塵沙。

【觀王生所藏王維畫】

右丞小景樹參差，我有林塘實似之。

日日欲歸還蹭蹬，時時借看解愁思。

恨無黃鵠高飛去，獨奈沙鷗靜不移。

明日江頭候春水，典衣沽酒待篙師。

【浦上木芙蓉盛開約黃鶴山人共觀】

江浦芙蓉色正深，清霜點染更沉沉。

孤舟向日曾親見，短褐於今欲遠尋。

已擬攜樽同野客，不妨展席對沙禽。

明年臂痛應全愈，移遍東園野木陰。

【野航為范子俊賦】

一舸夷猶野水邊，渚禽沙鳥各紛然。

幽花滿棹初維岸，春水連堤忽上天。

世上風波終未已，江南煙雨正堪眠。

他日匏尊留我飲，更憑孤鶴問坡仙。

【鏡中梅】

的礫孤芳野水濱，折來應是曉妝人。

瑤池風暖香初散，銀漢春回跡未真。

奔月定知猶有影，凌波卻喜不生塵。

綠毛麼鳳無棲處，來往蘭房不厭頻。

【題趙王夜宴圖】

玉戶金缸夜未央，邯鄲宮裏奏絲簧。

鄭姬已醉韓姬倦，誰拂君王白象床。

【題吳王內涼圖】

微月斜侵響歊廊，芙蓉清氣滿金塘。

鴛鴦只傍闌幹宿，也愛君王水殿涼。

【題吳宮衰柳圖】

遠岸依依落日明，吳王醉處少人行。

多情獨有垂楊樹，猶送深宮夜雨聲。

【遣懷】

白髮三江一腐儒，長年耽酒不耽書。

偶逢世亂無生計，落日煙中自把鋤。

【日莫即事】

茅屋秋來破不勝，野雲沙樹自層層。

老夫生理今拋廢，日日江潭去採菱。

【費夫人】

官軍應賊著紅巾，苗獠來時更不仁。

若道南州無節婦，請看東海費夫人。

【楊員外】

群盜南奔日月昏，諸公臣節不須論。

白頭惟有楊員外，不負從來天子恩。

【聞山東消息三首】

王事私恩不共天，益都城下枕戈眠。

鯨鯢戮盡為京觀，子孝臣忠億萬年。

縱道三東柱石傾，華夷黎庶不須驚。

張皇國勢如平日，詹事新來總父兵。

從今父老不須悲，詹事英名四海知。

漢室中興吳楚破，條侯元是絳侯兒。

【陪鄭明德倪元鎮游天平山四首】

官河春水綠悠悠，水上人家盡畫樓。

買取吳娃三日酒，放船直到百花洲。

高臺千尺對層巒，只許吳王醉裏看。

山色不隨勾踐去，游人還得倚闌幹。

鄭監風流老不衰，倪寬頭白更應癡。

吳越英雄已泥土，欲從江海問西施。

百花洲上百花開，花是吳王舊日栽。

吳王去後無消息，歲歲看花人自來。

【醉後口號二首】

新書欲獻帝王家，奈此家貧道路賒。

醉臥江村風雪裏，時時自比賈長沙。

誰人更識賈長沙，老作江南百姓家。

但使瓶中有春酒，不勞慟哭與長嗟。

【馬益之邀陳子山應奉秦景容縣尹江上看花二公竹枝歌予亦作數首】

吳淞江上好春風，水上花枝處處同。

得似鴛鴦與鸂鶒，時時來往錦雲中。

水上花枝日日開，行人頭白不能來。

請看門外東流水，流向滄溟更不回。

江水東流更不回，行人白髮苦相催。

只恐明朝風雨惡，夜深燈燭亦須來。

千株雲錦照江沙，沙上青旗賣酒家。

莫怪狂夫狂得徹，吳姬玉手好琵琶。

吳姬玉手好琵琶，少小聲名到處誇。

但使主人能愛客，年年來此看江花。

江花紅白最堪憐，莫惜看花費酒錢。

他時白髮三千丈，縱使頻來不少年。

黃家渡西多好春，黃家渡上酒能醇。

看花吃酒唱歌去，如此風流有幾人。

寒食清明正好春，看花須著少年人。

少年看花花自喜，白髮看花花亦嗔。

松江水碧碧如天，水上行人坐畫船。

記得吳兒《竹枝》調，為君高唱百花前。

日日花前金叵羅，百年能得幾經過。

花開花謝人還老，狂客狂吟莫厭多。

寄語看花江上人，清明時節好來頻。

清明節後多風雨，風雨顛狂惱殺人。

【口號一首（丁酉歲作）】

白沙鄉里今年熟，清酒家家味頗醇。

明日杖藜行處醉，只愁齁睡惱比鄰。

集外詩（一首）

【蚊】

群蛇戢戢方闘爭，蝦蟆螻蛄相和鳴。

百足之蟲行無聲，毒氣著人昏不醒。

蚊蚋雖微亦從橫，隱然如雷籲可驚。

東方日色苦未明，老夫閉門不敢行。

